
«_____»         2019 թվականի    N ____-Ն  

ԳՆՄԱՆ ԳՈՐԾԸՆԹԱՑ ԿԱԶՄԱԿԵՐՊԵԼՈՒ ԹՈՒՅԼՏՎՈՒԹՅՈՒՆ

 ՏԱԼՈՒ ՄԱՍԻՆ 
Հիմք ընդունելով «Գնումների մասին» Հայաստանի Հանրապետության օրենքի 5-րդ հոդվածի 1-ին մասի 6-րդ կետը, Հայաստանի Հանրապետության կառավարության 2017 թվականի մայիսի 4-ի N 526-Ն որոշման N 1 հավելվածով հաստատված կարգի 3-րդ կետին համապատասխան` Հայաստանի Հանրապետության կառավարությունը որոշում է.
1. Սահմանել, որ՝

1) Հայաստանի Հանրապետության պաշտպանության նախարարության  կարիքների համար Հայաստանի Հանրապետության ռեզիդենտ չհանդիսացող մասնակիցներից պետական գաղտնիք պարունակող՝ ռազմական տեխնիկայի, սպառազինության, ռազմամթերքի և ռազմատեխնիկական միջոցների ապահովման համար անհրաժեշտ ապրանքների, աշխատանքների և ծառայությունների գնման ժամանակ կարող են չկիրառվել Հայաստանի Հանրապետության կառավարության 2017 թվականի մայիսի 4-ի N 526-Ն որոշմամբ հաստատված գնումների գործընթացի կազմակերպման կարգի (այսուհետ՝ կարգ) 7-րդ բաժնի, 56-րդ կետի 4-րդ ենթակետի և 71-րդ կետի 3-րդ ենթակետի «բ» պարբերության պահանջները, 
2) սույն կետի 1-ին ենթակետով նախատեսված գնումների կատարման շրջանակում կնքվող՝ 
ա. պայմանագրում կարող են չներառվել կարգի 33-րդ կետով նախատեսված դրույթները, եթե Հայաստանի Հանրապետության ռեզիդենտ չհանդիսացող մասնակիցը այդ դրույթների կամ դրանց մի մասի վերաբերյալ ներկայացրել է առարկություններ,
բ. պայմանագրի կատարման արդյունքների ընդունումը կարող է իրականացվել առանց հանձնման-ընդունման արձանագրության՝ հաշիվ ապրանքագրի հիման վրա, պայմանով, որ հաշիվ-ապրանքագիրը պատվիրատուի կողմից հաստատվում է կարգի 109-րդ կետով նախատեսված դրական եզրակացության հիման վրա: Ընդ որում հանձնման-ընդունման արձանագրություն չկազմվելու դեպքում, ֆինանսավորումն իրականացվում է հաշիվ-ապրանքագրի հիման վրա:

ՏԵՂԵԿԱՆՔ ՀԻՄՆԱՎՈՐՈՒՄ
«Գնման գործընթաց կազմակերպելու թույլտվություն տալու մասին» 

ՀՀ կառավարության որոշման նախագծի վերաբերյալ


Նախագծի ընդունումը պայմանավորված է ՀՀ պաշտպանության նախարարության կարիքների համար պետական գաղտնիք պարունակող՝ ռազմական տեխնիկայի, սպառազինության, ռազմամթերքի և ռազմատեխնիկական միջոցների ապահովման համար անհրաժեշտ ապրանքների, աշխատանքների և ծառայությունների գնման գործընթացի արդյունավետության բարձրացման անհրաժեշտությամբ:


Գնումների մասին ՀՀ օրենսդրությամբ սահմանված կարգավորումներով գրեթե անհնար է դառնում ՀՀ ՊՆ կարիքների համար սպառազինության, ռազմական տեխնիկային անհրաժեշտ սարքեր, սարքավորումենր և համակարգեր ու դրանց պահեստամասեր ձեռք բերելու գործընթացը: Խնդիրը կայանում է նրանում, որ նշված ապրանքները հիմնականում ձեռք են բերվում այդ ապրանքներն արտադրող օտարերկրյա ընկերություններից, որոնց հաճախ ֆիզիկապես հնարավոր չէ հրավեր տրամադրել կամ վերջիններից ստանալ գնային առաջարկ՝ պայմանագիրը կնքելով նախապես բանակցված գներով և պայմաններով: Ավելին՝ նշված ընկերությունները առաջարկում են կնքել իրենց կողմից սահմանված (մշակված) պայմանագրերի նախագծերը, որոնցում որպես կանոն՝

· բացակայում են ՀՀ կառավարության 04.05.18թ. թիվ 526-Ն որոշմամբ հաստատված կարգի (այսուհետ՝ կարգ)  33-րդ կետով նախատեսված՝ տվյալ գործարքի համար կիրառելի դրույթները,
· նախատեսված չեն պայմանագրի կատարման արդյունքների ընդունման և գնումների ֆինանսավորման՝ կարգով նախատեսված կարգավորումները,

Այս կապակցությամբ գնումների մասին ՀՀ օրենսդրության պահանջները պահպանելու համար ՀՀ պաշտպանության նախարարության կողմից այդ ընկերություններին առաջարկվում է վերոհիշյալ դրույթները ներառել կնքվող պայմանագրերի նախագծերում, սակայն հաճախ պայմանագիր կնքող ընկերությունները հրաժարվում են, իսկ համաձայնվելու դեպքում էլ պայմանագիրը կնքելու գործընթացը արհեստականորեն ձգձգվում է՝ խոչընդոտելով տվյալ գնման կարիքը հրատապ բավարերլու գործընթացին:


Նշվածով պայմանավորված նախագծով առաջարկվում է թույլատրել ՀՀ պաշտպանության նախարարությանը՝ ՀՀ ոչ ռեզիդենտ ընկերություններից պետական գաղտնիք պարունակող՝ ռազմական տեխնիկայի, սպառազինության, ռազմամթերքի և ռազմատեխնիկական միջոցների ապահովման համար անհրաժեշտ ապրանքների, աշխատանքների և ծառայությունների գնման պայմանագրերում չներառել վերոհիշյալ կարգի 33-րդ կետով նախատեսված դրույթները, եթե ՀՀ ռեզիդենտ չհանդիսացող մասնակիցը այդ դրույթների կամ դրանց մի մասի վերաբերյալ ներկայացրել է առարկություններ, իսկ պայմանագրի կատարման արդյունքների ընդունումն ու գնումների ֆինանսավորումն իրականացնել առանց հանձնման-ընդունման արձանագրության՝ հաշիվ ապրանքագրի հիման վրա, պայմանով, որ հաշիվ-ապրանքագիրը պատվիրատուի կողմից հաստատվում է կարգի 109-րդ կետով նախատեսված դրական եզրակացության հիման վրա:  

Միաժամանակ, նշված պայմանագրերի կատարման ժամանակ հաճախ առաջանում են խոչընդոտներ, որոնց արդյունքում պայմանագրի կատարումը ձգձգվում է՝ ոչ պայմանագրերի կողմի մեղքով: Նման խոչընդոտներ են հանդիսանում օրինակ այլ երկրների պետական մարմինների ակտերը և այլն: Այս կապակցությամբ նախագծով նախատեսվում է սահմանել, որ նշված պայմանագրերում կարող են կատարվել այդ պայմանագրերով ապրանքների մատակարարման, աշխատանքների կատարման կամ ծառայությունների մատուցման համար սահմանված ժամկետների փոփոխություններ՝ չպահպանելով ՀՀ կառավարության 2017 թվականի մայիսի 4-ի N 526-Ն որոշմամբ հաստատված գնումների գործընթացի կազմակերպման կարգի 56-րդ կետի 4-րդ ենթակետով նախատեսված սահմանափակումները:
Տ Ե Ղ Ե Կ Ա Ն Ք

«Գնման պայմանագրում փոփոխություններ կատարելու թույլտվություն 

տալու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխությունների կամ լրացումների կատարման անհրաժեշտության մասին
Որոշման նախագծի ընդունման առնչությամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:

Տ Ե Ղ Ե Կ Ա Ն Ք

«Գնման պայմանագրում փոփոխություններ կատարելու թույլտվություն 

տալու մասին» ՀՀ կառավարության որոշման նախագծի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների ավելացումների կամ նվազեցումների մասին

Որոշման նախագծի ընդունումը ՀՀ պետական բյուջեում փոփոխությունների կատարման անհրաժեշտություն չի առաջացնում:

